
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২২

সুনির্মল বসুর




নিরুপায়েই ভিজতে হবে মাঠের মাঝে

আজকে সাঁঝে, 

তাড়াতাড়ি চলছি দ্রুত চরণ ফেলে, 

এমন সময় দৌড়ে এলে ছোট্ট কালো বুনো-ছেলে;



বললে আমার হাতটি ধ’রে

“চল বাবুজি শীঘ্র ক’রে, 

ঐ যে আমার পাতার কুটির তেঁতুল তলার পিছে,

ভিজবি কেন মিছে?”



সাঁওতালদের ছোট্ট বুনো-ছেলে

অশিক্ষিত জংলী-শিশু অভয় দিল ডাগর দুটি

কালো-নয়ন মেলে।



কালো আকাশ নিবিড় হ’ল ক্রমে,

মেঘের উপর মেঘ উঠেছে জ’মে—

চিকমিকিয়ে বিদ্যুতেরই প্রখর আলো থেকে থেকে 

ঝিলিক মারে আকাশ জুড়ে সাপের মতো এঁকে বেঁকে।



মেঘ ডেকে যায় কড়কড়িয়ে, 

বুক কেঁপে যায় থরথরিয়ে। 

সাঁওতালদের ছোট্ট ছেলে আবেগ-ভরে

হাতটি আমার পাক্ড়ে ধ’রে 

চললো ছুটে ঘরের পানে তার, 

আমায় যেন ছাড়বে না সে আর।

